
U pas te koloto menai e Pol turu

Kkristenira i
PILIPAI

1 Alam ere Pol mere Timoti u katunun kui tere
Iesu Kristo, alam e hala menami u pas teka i tamil-

imiou hoboto u katuun tere Iesu Kristo te ka mia
tara taun i Pilipai, alimiou na u katunun halotu

na u katunun hitaguhu turu lotu. 2 E Sunahan e
Tamararana e lesu Kristo a Tsunono e tatei taatagi

rariou limiou na e tatei hala has rari limiou a
masalohana.

E Pol e singo silraiena u katunura i Pilipai

3Mamana p0ata alia e hakats ragou limiou bate
haniga uagu tere Sunahan. 4Na te singo sil meragi
lia limiou tara mamana poata, bate singo megu
a nisasaala. > Taraha, alimiou u taguhe moulia
tara toukuina turu Bulungana u Niga, tara poata
tu hengo tutune mien limiou bate la noahasina i
romana. 5 Alia e atei silegu e Sunahan e hatania
hakapi a toukui a niga teka i tamilimiou, e antu-
nana te kapa nitda nen romana tara p0Oata te butu
nama romana u Lan u Kapan tere Iesu Kristo.

7E niga nitdana temar hakats mera gilia limiou
teka, taraha a torir e roron hakats sil nitoa ra-

noulimiou. E Sunahan e kalala hoboto raioura
tara pOata tuma ka noaia lia tara karabus, bate

kato hatagala noahasegu u Bulungana u Niga. Na

e Sunahan e kalala noahas ranou ra i romana te
ka gia lia tara karabus. 8 E Sunahan e atei silena

a torir e ngil koru ranou limiou hoboto temar ngil
has mera neilimiou e Iesu Kristo.

9 Na lia e singo silegu a markatona turu hi-
angilngil i tamilimiou ega la haniga nitoa lasi, ba
niateiitamilimiou te tatei pan susuluna, balimiou
te tatei atei silemiou a ka te nigana na a ka tema
niga nei. 10 Ba limiou te tatei ngile miou a ka
te niga bala koruna. Bate tatei na gogosomiou

romana patema ka memi ta markato ta omi tara
pOata te butu nama romana u Lan u Kapan tere

Kristo. 11 Ba limiou te saputu memiou romana
a man markato a man niga te habuteiena e Iesu
Kristo, bate toan hapanemiou e Sunahan bate
soloseie men.

E Kristo a mouna a nitdatOa

1213 A man hahatoulana i tar, alia e ngilegu
alimiou go atei sileiam a ka te butuiaitar e taguhu
korui a toukui turu Bulungana u Niga. Me la
kalakala uana tara mamana katuun, na u soldia
hoboto tara gamman pan iahana taun teka na
palair u katuun hoboto has e atei siler a ka te
karabus silegu lia, te katunun kui uagu lia tere
Kristo. 14U katuun u para koru te pala uar tere
Kristo e hamana hatagala koru tala uaier tara
Tsunono, taraha alia e ka gia tara karabus. Na
nori ema ka meri ta nimatout te hatei menarien
uraranga tere Sunahan.

15 A palai e rarare meri e Kristo taraha nori

e hiomi ria i tar bate kato haraharaha raier u
katuun. Kaba palai e rarare meri e Kristo taraha

nori e niga ria i tar. 16 Na u katuun e kato merien
taraha nori e ngil korue riou lia. Nori e atei siler e
Sunahan e haka mei lia teka tego tuol hakarapoto

menai lia u Bulungana u Niga. 17 Kaba palai e
rarare meri e Kristo, taraha e ngiler u katuun egi
kukute raien. Nanorie ngilinluner a solo a kapan
bate hala leneri lia a nitiama a kapan te kagia

lia tara karabus. 18 Kaba e noahasina te hohou
rarare uaren na te rarare hamana uaier a palai.

Nori e rarare noa laser e Kristo, na ka teka e kato
hasasaala korue noulia. 19 Na lia e atei silegu e
Sunahan e taguhe noulia ba lia te ka hanigagu,
taraha alimiou e singo sile moulia ba u Namnamei
tere Iesu Kristo te taguhe noulia, ba lia te hakapa
goua tara karabus.

20 A torir e ngil hatagala koruena na e hamana
koru hasena alia ema katoe goi ta ka tego kato
hamatsingole ioulia. Na tara mamana p0Qata alia
ema ngilin matout gi. Na lia e ngilegu a peisar
hoboto ega hapani e Kristo, te tdat0a noa gialia tsi
tena mate goalia. 21 Taraha, a mouna a nitdat0a i
tar e Kristo. Na te mate goua lia, ba lia te lue gou a
nitdatoa te niga balana. 22 Te tdatda noahas goua
lia, ba lia te katoe gou a saha toukui te nigana.
Alia ema atei silegi aha te nigana: tego toatda noa
uu lia tsi tego mate uu lia. 23 Alia e hula hakats
negu a ka teka. Alia e ngil koruegu tegona ka gono
menai e Kristo, te niga balana. 24 Kaba a ka a
kapan koru te nigana, tego tdat6anoa uulia. 25 Alia
e hamana koruegu a ka teka, na lia e atei silegu
alia e toatda gou. Alia e ka gono noahas meragou
limiou hoboto bate taguhegu a nihamana i tamil-
imiou tega pan haniga susul uaien, ba limiou te
sasaala has mou. 26 Ba pdata tena ka gono lel mera
goua lia alimiou, ba limiou te sasaala memou lia
bate soloseie miou e Iesu Kristo.

27 A markato i tamilimiou ega matsko gono mei
u Bulungana u Niga. Alia ena tara lel toum ragou
limiou tsi e m0a? Kaba alia e ngilin hengo noahas
nagou tego tuol hatagala uaiam limiou bate ka
memiou u t0a puku u hakats, ba limiou te tagala
hoboto silemiou u hihatutsina turu Bulungana u
Niga. 28 Alimiou goma matout rami u katuun te
pako rariou limiou. Alimiou go ongolo nitfaiam. A
markato teka e hardto ranouien alimiou te tagala
saluhe mioubanorierusriou, taraha e Sunahane
taguhu ranou limiou. 29 E Sunahan e hanigeiena,
alimiou go solosei sila namia e Kristo te hamana

uami limiou i tanen na te lu mena moi limiou u
kamitsitanen. 30I manasa alimiou u tareiam alia
u kaia tara hiatatung te kanoahas gialiairomana,

na i romana alimiou e hengo noahas namou lia e
hiatatung noa hasigu. Alimiou e s6ata sila namia u
kamits taraha, alimiou e ka gono me moulia tara
hiatatung teka.

2

E Kristo a katuun papala na katuun pan has

1 Alimiou e goma tatei solopalemi te ka gono
mena reira e Kristo bate hatagalena a torirara,
bara te tatei hiangilngilira, bate tatei ka haniga
gono mera u Namnamei tere Sunahan, bate hi-
ataatagira. 2 Temar kato tala uanen teka, ba lim-
iou te katoe miou a man markato a man niga. Ba
lia te ka megou a nisasaala a kapan saluhe koru,
na lia e ranga hatagala gia i tamilimiou, alimiou
go ka meiam u tda puku u hakats bate hiangilngil
hamana miou, na limiou go ka heremi a téa puku
a katuun. Te markato uamou limiou teka, ba



PILIPAI 2:3 v PILIPAI 2:13

lia te sasaala nitoa gou. 3 Alimiou goma hakats
peisa nami a peisa milimiou bate hapane men. E
moa. Alimiou go hala puteiam a peisa milimiou.
Bate tara herenami a tana katuun nonei te pan
bala ranou limiou. 4Na limiou goma hakats peisa
silemi a manka i tamilimiou. E m@a. Alimiou go
hakats sil has raiam a palair u katuun.

5 Alimiou go ka has meiam u mar hakats te ka

has meiena e Iesu Kristo: ¢ Nonei na e Sunahan
nori a toa, kaba e Kristo ema peits nai a nikapan i

tanen. E moa. 7 Nonei e butun katunuma me haka
banena a nikapan i tanen, mena katunun kukui

pukuna. 8 Nonei e haka putei a peisanen, me
hengoeiena e Sunahan antunaia tena mate uaien
tara kuruse.

9 E Kristo e markato uu teka, be Sunahan e
solosei korue nen me hale neien a solo a kapan
te pan bala nena a man solo hoboto. 10 Ba tara
solo tere Iesu, ba u katuun hobotora i Kolo na
1 puta na i kopina u tsiktsiki te hatukun hoboto

romanar bate soloseier a solona e Iesu. 11Ba u
katuun hoboto te ranga riou bate poeier e Iesu

Kristo te Tsunonona, ba tara markato teka ba nori
te soloseiriou e Sunahan e Tamarara.

Alimiou e heremi u ualesala tara han i puta

12 A man hahikapien i tar, alimiou u roron hen-
goe moulia tu kaialiaitamilimiou. Kabalimiou go
hengo hatagalalel noahase moulia tara pdata te ka
halehana bara gialialimiou. E Sunahan e lu pouts
merai limiou i tanen. Na limiou go matout iam
bate kui hatagala silemiou tego hakapa haniga
mena milimiou a toukui a niga tere Sunahan.
I3E Sunahan noahas te kuina i torimilimiou bate

taguhu ranou limiou tego kukute mena milimiou
u ngilngil i tanen bate katoemiou a manka te
hanige nen. 14 Tara mamanaka te katoe milim-
iou, alimiou goma ranga homi nami a nikaka i
tamilimiou, ba tema hiangenngenami. 15 Alimiou
go ka halehana ba neiam a manka man omi. Al-
imiou u katuun tere Sunahan ego niga nitdaiam,
noahasina te ka uami limiou i gusur u katuun u

omi te katoeier a markato a tutu. Alimiou e ka
heremi u ualesala i gusuren te alesala uana tara

mamana han i puta. 16 Hala rami u rarangana
tara nitéatda. Te markato uamou limiou teka,
ba lia te haniga koru ragou limiou turu Lan Pan
tere Kristo. Taraha, nonei a manka teka e haroto
nanou alia uma kui hatagala papalai. 17 Alia toum
e mate gou bate here goi u haats te la uana tere
Sunahan, taraha alia u taguhu raiou limiou tego
hamana uaiam limiou. Te mate hamana goua lia,
alia e sasaala noahas gou. 18 Na tara mar maroro
noahas teka alimiou go sasaala noahasiam, bara
te sasaala hobotora.

E Timoti mere Epaprodaitus

19Te haniga noa e Iesu a Tsunono, ba lia te hala
boroboro nagou e Timoti i tamilimiou, ba nonei
te tatei sOata pouts mena mei romana tu raranga
i tar bate kato hagigahena a torir. 20 Alia u moa
ta taina ta katuun tego here ii e Timoti. Nonei
puku lahas a toa katuun te hakats sil koru ranou
limiou temar hakats sil has meragi lia alimiou.
21 A palair u katuun hoboto e hakats las ner a
nikaka peisaitaren, batema hakats sileri a manka

tere Iesu Kristo. 22 Alimiou e atei silemiou e Timoti
eharoteinnoneiakatunun kuianiga. Alia e heregi

e tamanen ba nonei te here nei a pienitar. Alam
e kui hoboto silem u Bulungana u Niga. 23Na lia e
ngilin hala nagoien i tamilimiou tara pQata te atei
sile goua lia aha te butu noua i tar. 24 Na lia e
hamanegu a Tsunono te kalate nou a maroro i tar,
ba i murinen pouts has ba lia tena tara has ragou
limiou.

25Kaba lia e hakats negu e hahankana tegi hala
mam pouts menai e Epaprodaitus i tamilimiou.

Nonei a hahatoulana i tarara ti hala nemuma
limiou tegomi taguheiou lia. Nonei e kui hatagala

gono meiou lia turu Bulungana u Niga. 26 Nonei
e ngilin tara koru ranou limiou hoboton toa, na
nonei e hakats haparpara koruna, taraha alimiou
u hengo naiam te siki uaien. 27 E manana, nonei
e ka mei a siki pan koru me katsin matena. Kaba
e Sunahan e taatagi naien me kato haniga poutse
nen. Na e Sunahan e taatagi has naiou lia, taraha
alia e namots taatagi lel hasigu.

28Na lia e sasaala koru megu te hala pouts mena
gien lia i tamilimiou, ba limiou te tatei tara poutse
men bate sasaalamiou, ba lia tema tatei ka lel
megoi ta nitiama. 29 Alimiou go sasaala memen

bate soloseie men tara solona a Tsunono Na
limiou go soloseiam a mar katuun teka. 30 Taraha,

nonei e kui bei e Kristo e antunaia te sukusukun
mate uaien. Nonei e kato sil tega kato hakapa

menaien a toukui tima antunan kato hakapa bemi
limiou alia.

3

A markato a matskoé hamana

1 Na a kapakapana u raranga i tar a matsi
hahatoulana, alimiou go sasaala meiam a
Tsunono. Alia ema antunan karous nagi tego
hahatei hakopis menai lia u raranga. Taraha e
taguhu has ranou limiou.

2 Hanei sil raiam u katuun u omi te kato
homieier u tuenrei, na te kato here rari u muki,
bate poeier alimiou go hapdiam. 3 A markatona i
puta na markato te hapo uaier ema kato raneira

u katuun tere Sunahan. E moda. Ara u katuun
hamana tere Sunahan, taraha ara e hatsunonera e
Sunahanitorirara bate sasaala mera e Iesu Kristo.
4 Alia sane go ngil, ba lia te tatei hartto negu a

mamana markatona i tar i puta te roron ranga
ner u katuun tego taguhe ioulia. E noahasina tara
saha mar katuun te poeiena nonei e ka mena a
mamana markatona i puta te tatei taguhe nen,
alia e antunan kato salsaluhe gen tara manka
teka.

5 Hena, turu hatoalina u lan ti poseia lia, ba lia e
poOe riou. Alia u téa u rahatsing turu katunura i Is-
rael, a toun Hibru hamana, taraha alia u tuhanaia

tara hun katuun tere Bentsamen. Na lia has a toa
Parasii manasa, na lia u tagala sil korui a Lo turu

Jiu. 6 Alia u tagala sil korui u lotu turu Jiu bate kato
hakamits regu a pal katuun tere Iesu. Na tara Lo
turu Jiu, alia a katuun a matsko koru i manasa.
71 manasa alia u ron ranga bate poeiegu a
manka teka te roron taguheiou lia. Kabairomana
alia e poeiegu a manka teka a manka pinopino,
taraha alia e hamana tala gia tere Kristo te niga

bala nena a manka teka. 8 A manka hoboto te
butuia i tar e here tala nei a manka pinopino te

hakats menagi lia e Iesu Kristo a Tsunono 1 tar.

Alia e atei sil talegu e Iesu, na nonei te niga bala
nena a mamanaka hoboto. Alia e ngil korue gen
bate ngoe gi a mamanaka ti ngil koruiliai manasa
a bita pinopino. Ba lia te pile kap hakarapoto
nagou e Kristo. 9 Alia e ngilegu a peisar ega ka
nitda uu tere Kristo tara mamana nikaka tar i
puta. Alia ema tatei pei lenegi alia a katuun a

matsko te kukute mena gilia a Lo turu Jiu. E moa.
Alia e tatei poeiegu e Sunahan te kato hamatskoe
ialia i matanen, taraha alia e hamana uagu tere
Kristo. 10 Alia e ngilin atei haniga sil korueiegu e
Kristo. Na lia e ngilin atei sil hasegu a nitagala te
hatakei ien tara tou mate. Alia e ngilin sagohegu
a kamits te sagoheien, ba lia tena here noahase
goien tara poatan mate i tanen. 11 Na lia e ngilin
takei pouts hasigu romana tara tou mate i tar bate
tO0atOa poutsugu.

Aragipiata hatagala uu turu resis

12 Alia ema peigi alia u kato hakapi a manka
teka bate niga nitfagu. E moa. Alia e torohana
noahasegu tego here menai lia a mar katuun te
hopo kap sil mei lia e Iesu Kristo. 13 A matsi
hahatoulana, alia ema peigi alia u lu hakapi a
markato teka. Kaba alia e ron hakats negu, alia e
ngilin solopala negu a manka ni manasa bate kato
hatagala silegu a manka tena butu hamurimuri
nama romana. 14 Alia e heregi a katuun te pipi-
atana turu resis tegona lu menaien ta hihol. Na
hihol i tar, e Sunahan e ngo sila nanoua lia tere
Iesu Kristo ba lia te la uagou i tanen iasa.

15 Ara hoboto te atei haniga silera a Tsunono
ega kamei u mar hakats u niga. Na te hakats

halhal ria a palai i tamilimiou, ba e Sunahan te

hamatskde nou u hakhakats i tamilimiou. 16 Na
ragi pile hakarapotein a markato a niga ti lu

hakapa mamira.

17’ A matsi hahatoulana, alimiou go kukute

hoboto nitda neiam a markato i tar. Alam u
haroto hakapa raiou limiou ime tego markato

uaiam limiou, ba limiou te tara kap has ramiou

u katuun te markato uaier te markato has uemu
lam. 18 Alia u solon hatei railimiou a ka teka tara
mamana poOata, na lia e sulunmata koru megu te

ranga lel mena gien lia: u katuun u parpara koru
tema hanigeri u hihatutsina te mate uu e Kristo
tara kuruse. 19 Nori e ka ria tara marorona tegi
tia uaien, taraha nori e hakats sil talaser a tou
nou, bate sasaala mer te haniga menarien a man
markatona tara nimatsingolo, bate hakats puku
lasner a mankana i puta. 20 Kaba a han i tarara e
kana i Kolo, na ra e hahalosera a Tsunono i tarara
e Iesu Kristo tega koul men i Kol6 batemi lu pouts
ranoura. 21 Nonei e hapalisena romana u tuenrei

i tarara bate kato here naneien u tuenrei i tanen
te niga nitdana. Nonei e katoenou a ka teka tara

nitagala noahas temar tsunono pan mena neien a
mamanaka.

4

U hihatuts
1 A matsi hahatoulana, alimiou go tuol hakara-
poto lasmia tara nitagala tara Tsunono. Alia e
ngilin tara koru ragou limiou, a man hahikapien

i tar. Alimiou e kato hasasaala korue moulia na
limiou e heremi a prais i tar. 2Alimiou oro Yuodia

mere Sintiki, alia e ranga hataatagi gia i tamil-
imiou, alimiou go torohanan hiakaka hanigaiam,

taraha alimiou u mun toulana te hamana uami
limiou tara Tsunono. 3Nalia e rangate goulo tiron

kui gono meiou lia, alia e ngilegu alo go taguhir a
huol a tahol teka. Taraha, nori i kui hatagala koru
me ti hahatei lamenien u Bulungana u Niga, nori
mere Klemen na palair a man hahikapien hobotoi
tar ti kui gono meioulia, namansoloitaren e kana
turu bukuna tara nit0at0Oa.

4 Alimiou go sasaala nitfa meiam a Tsunono!
Na lia e hatei lel ragou limiou, sasaalaiam!
5 Alimiou go kato hatami mia turu katuun hoboto.
A Tsunono e sukusukun Kkopis poutsnama.
6 Alimiou goma hakats hapara nami ta toa ta ka.
Kaba limiou go singo siliam a mamanaka, bate
rangatemi e Sunahan a manka te makmakumuna
1 tamilimiou, ba limiou te haniga nitfa uamiou i

tanen. 7 Na masalohana te hala nena e Sunahan e
pan balana. Na u katuun ema atei haniga silerien.

Kaba a masalohana teka e ka noua i torimilimiou
na turu hakats i tamilimiou, te hamana uami
limiou tere Iesu Kristo.

8 Na toa patu a ka, a man hahatoulana. Alimiou
go hakats nitfa neiam a manka a man mana,
na manka a man niga, na manka te matskona,
na manka te gogosona, na manka te hanigeier u
katuun. Alimiou go hakats siliam a mamanaka
te tatei ranga haniga ner u katuun. 9 Alimiou
go katoeiam a manka tu hatuts railia limiou na

manka ti tareiam limiou tu kati lia na man ka ti
hengoeiam limiou tu Kkati lia. Be Sunahan te ka

gono meranou limiou. Nonei te hala ranoui ra a
masalohana.

E Pol e sasaala mena a manka te lueien

10 Alia e sasaala korugu na lia e haniga gia tara

Tsunono te haréto mena milimiou te hakats sil
noahas mena milimiou alia. Alimiou e ngilin

taguhu nitéa namou lia, kaba limiou u moaiam
ta maroro tego mar taguhu menami lia. 11 Alia
ema makmakum nagi ta ka ba lia temar ranga
uagu teka. E moa, alia e sasaala megu a man
saha manka te ka megu lia. 12 Alia e antunan ka
hanigagu tara pOatate makmakum na a manka, na
tara pOata has te ka megia lia a manka man para.
Tara mamana mar nikaka alia u hatuts hakapein
tego mar sasaala uu lia, e noahasina tego masul
uu lia na tego bes uu lia, tsi tego para uu a manka
na tego makmakum uaien. 13 E Kristo nonei te
hale noi lia a nitagala, na te hantune noulia tara
mamanaka hoboto. 14 Kaba limiou e kato haniga
koru memiou te taguhu noahas mena milimiou
alia tara poata teka te ka megia lia a nitiama.

15 Alimiou u katunura i Pilipai e atei miou, a
poata tu laba naia lia a provins i Masedonia temi
rarare mameia lia u Bulungana u Niga, alimiou
puku a pal katunura turu lotu tu taguhe moulia

tara markato tu hala mena milimiou a moni na
man taina manka has. Kaba palair u katuun,

e moOa. 16 Na tara pOata tu kaia lia tara taun i
Tesalonaika, alimiou i molo hitaguhu hapara mia
i tar. 17 Kaba limiou goma poeiemi alia e ngilin
lu tunegu ta hitaguhu. E moa. Alia e sasaala
koru megu te tara menagi lia alimiou u katuun u
tatangana. E Sunahan e tatei kato haniga ranou
limiou.

18 Alia e ka tala megu a manka tu hala namuma

limiou. E Epaprodaitus e halei mei lia a manka

hoboto tu hala namuma limiou. A manka teka
e herenei u haats te soksoka hanigan toana te la

uana tere Sunahan be Sunahan te haniga korue

nen. 19E Sunahan i tar e hala ranoui limiou ro-
mana a mamanaka te makmakum ba namilimiou
tara mamanaka a niga koru i tanen, taraha ara u

katuun tere Iesu Kristo. 20 Aragi solosei nitdani e
Sunahan e Tamarara tara mamana poata hoboto.
U mana.

U kapakapana uranga
21 Alia ehalanegu uhanhanigaitar turu katuun
hoboto te pala uaier tere Iesu Kristo. Na man
hahatoulana i tarara te ka gono meriou lia e hala
has naier u rangan haniga i taren i tamilimiou.

22 U katuun tere Sunahan te kui ria tara luma
pan tere Sisa a gamman pan e hala neruma u

hanhaniga i tamilimiou, na u katuun hoboto tere
Sunahan teka e hala has nariou urangan hanigai
taren i tamilimiou. 23 A nitaatagi tere Iesu Kristo
a Tsunono e tatei ka gono mena u namnamei i
tamilimiou.

Alia e Pol

